
da kai, daidai kamar yadda zai 
miƙa ransa har mutuwa saboda 
dukan duniya.  

Haka ma, idan mun gane ainihin 
matsayinmu a duniyar nan ta 
Allah, cewa mu masu zunubi 
ne, waɗanda aka mai da mu 
'ya'yan Allah ta wurin 
bangaskiya a cikin Yesu Kristi, 
haka zai sa mu iya yin hidima a 

cikin Kristi. Za mu yi wa waɗansu hidima, masu bukatar su ji, 
su kuma amfana da ƙaunar Yesu Kristi a rayuwarsu. “Tun da 
yake ni da nake ubagijinku da malaminku na wanke muku ƙafa, 
ashe, ku ma ya kamata ku wanke wa juna. Gama na nuna muku 
misali ne domin ku ma ku yi yadda na yi muku” (Yoh. 13:14–
15). 

A cikin Romawa 15:1–2, an umarce mu, “Mu da muke masu 
ƙarfi cikin bangaskiyarmu ya kamata mu ɗauki nauyin waɗanda 
ba su da ƙarfi, don mu taimake su cikin kāsawarsu. Kada mu 
nuna halin sonkai. Bari kowa a cikinmu ya faranta wa 
ɗan'uwansa rai saboda amfaninsa da kuma ginawar 
bangaskiyarsa.” Wannan yana tunashe mu cewa, ya kamata mu 
zama masu hidima, mu kuma ƙarfafa waɗanda bangaskiyarsu ta 
kāsa, wato, waɗanda muke gani kamar ba su kai mu ba.  

Gargaɗi a kan yi wa Mutane Shari'a  
Littafi Mai Tsarki ya koya mana a fili cewa, ya kamata 
bukatarmu game da mai zunubi shine ta zama ƙoƙarin jawo shi 
zuwa wurin Isa Almasihu. I, yana da kyau mu gane masu 
zunubi, mu kuma ja musu kunne, har ma mu horas da su a 
ikkilisiya. Amma kada mu taɓa sharia'anta su ko kaɗan, domin 
Allah ne kaɗai mai shari'a. Gargaɗin da za mu yi wa masu 

zunubi shi ne don ya jawo su zuwa jikin Kristi, ba wai ya fitar 
da su ba.  

Ikkilisiya za ta iya taimako sosai wurin canja irin tunanin da ake 
da shi game da masu HIV. Wannan zai rage irin tunanin ƙyama 
da ake da shi a kan ciwon. Yesu ya ce “Kada ku ba kowa laifi, 
don kada a ba ku. Gama da irin shari'ar da kuke yi wa mutane, 
da ita za a yi muku shari'a. Mudun da kuke auna wa mutane, da 
ita za a yi muku” (Mat. 7:1–2)125  

A cikin wasiƙa ta Yakubu 2:12–13 an ce “Ku yi maganarku da 
aikinku ta hanyar da zai nuna cewa ku mutane ne da za a yi 
musu shari'a bisa ga ka'ida mai ba da 'yanci. Gama a lokacin 
hukunci, Allah ba zai nuna jinƙai ga mutum marar jinƙai ba. 
Amma jinƙai za ta yi nasara a kan hukunci.”  

Romawa 2:1 ta fada mana cewa ba mu da dalilin hukunta 
waɗansu saboda dukan mu masu zunubi ne. “Saboda haka, kai 
mai ganin laifin wani, ba ka da wata hujja, ko kai wane ne. 
Gama sa'ad da kake ganin laifin wani kana hukunta kanka ne, 
domin laifin da kake ganin wani da shi, shi ne kai ma kake 
aikatawa.”  

Saboda wannan fahimtar ne ƙungiyar Pan African Christian 
AIDS Network ta ce, “Tun da yake mu ne Ikkilisiyar Kristi, 
dole ne mu ƙi halin wariya da ake nuna wa masu ciwon 
ƙanjamau. Mun yarda daga yanzu, za mu kira Ikkilisiya duka ta 
zama mafaka, da wurin alheri, da wurin nuna ƙauna marar 
bambanci ga kowa maimakon zama wurin hukunci da 
yashewa.”126  

                                              
125 Kada ku hukunta kowa, ku kuma ba za a hukunta ku ba. Ku yafe wa kowa, ku 
kuma za'a yafe muku. (Luka 6:37). 
126 Pan African Christian AIDS Network Symposium on HIV/AIDS, Nairobi, 2003. 

Wato Nuna Tausayi ya zama Hujja ga Zunubi ke 
nan?  
Sau da yawa mukan ji tsoro idan Ikkilisiya ta nuna wa masu 
HIV tausayi domin watakila mutane su fara tunani cewa 
Ikkilisiya ba ta damu da zunubin jima'i ba. Ba abin da muke 
faɗi a nan ba ke nan. Allah ya umarce mu duka mu tuba daga 
zunubin jima'i. Idan mutane, ko masu HIV ko babu, sun ci gaba 
da zunuban jima'i, ya zama ba su bin hanyar Allah ke nan. 
Ikkilisiya tana da 'yanci ta yi horo ga irin mutanen nan. Allah ya 
umarce mu mu juya daga zunubanmu mu komo wurinsa. Ya 
sake umartar mu mu nuna wa masu shan wahala jinƙai da 
tausayi. Mu kuma karɓi masu zunubin da suka tuba, su ci gaba 
da zumunci tare da sauran mu, tubabbun masu zunubi. (Zab. 
103:4, 8, 13–14; Luk. 17:3; Gal. 6:1). Manzo Bulus ya fada wa 
ikklisiyoyin Galatiya yadda za su bi da membobi masu zunubi, 
“'Yan'uwa, in an ga wani yana cikin yin laifi, ku da Ruhu Mai 
Tsarki yake tare da ku, sai ku komo da shi kan hanya. Amma ku 
yi haka da halin ladabi, a hankali kuma, domin kada maimakon 
dawowa da ɗan'uwanku, ku ma ku faɗi cikin jaraba. Ku taimaki 
juna ta wajen ɗaukar wahalar juna. Ta haka ne za ku cika dokar 
Almasihu” Gal. 6:1–2). 

Ku duba yadda ya gyara maganar. Waɗanda suke da Ruhu Mai 
Tsarki a ikkilisiya sune za su dawo da masu zunubi, amma su yi 
aikin nan da hankali, kuma cikin ƙauna. Tausayi hanya ce ta 
nuna ƙauna, kuma ɗaya ne daga halayen Ruhu (Gal. 5:22). Idan 
ba ka da tausayi da ƙauna ga masu shan wahala, to, ba ka bin 
koyarwar Littafi mai Tsarki ke nan, kuma zunubi ne da kansa.  

Koyarwar Manzo Bulus tana da taimako ga nuna dangantakar 
da ke tsakanin horo da sabuntawa: (dawo wa bisa hanyar 
Ubangiji).  

“Idan wani ya yi abin baƙin ciki, ba ni ne ya yi mini ba, amma 
a wani gefe ya yi wa dukanku ne. Ba wai ina faɗar haka in 
matsa muku lamba ba ne. Horon da mutumin nan ya sha ai ya 
isa kaka. Gara dai ku yafe masa, ku kuma ƙarfafa masa 
zuciya, don kada gayar baƙin ciki ya sha kansa. Saboda haka 
ina roƙonku ku tabbatar masa da ƙaunarku. Na rubuto maku 
wannan takanas domin in jarraba ku, in ga ko kuna biyayya ta 
kowace hanya. Wanda kuka yafe wa kome, ni ma na yafe 
masa. Abin da na yafe kuwa, in dai har ma akwai abin 
yafewa, saboda ku ne na yafe masa, albarkacin Almasihu, don 
kada shaiɗan ya ribace mu, gama mu ba jihilan makidodinsa 
ba ne (2 Kor. 2:5–11)  

Akwai muhimmain abubuwa a nan:  

• Mai zunubin, ɗan ikilisiya ne wanda ya aikata zunubi kuma 
ya ƙi tuba. Saboda haka aka sa shi cikin horon ikilisiya. 

• Ta wurin horon, ya juyo, ya tuba. 
• Isa Almasihu da Bulus sun yafe ma mai zunubin. Ya kamata 

ikkilisiya ma ta yafe mashi. Bulus ya umurci ikkilisiya ta 
“yafe masa, ku kuma ƙarfafa masa zuciya,” kada su ci gaba 
da ƙi ko korar shi. 

Dalilan da Bulus ya bayar na yafewa, ƙarfafawa, da maida 
zumunci da shi sune, “don kada gayar baƙin ciki ya sha kansa,” 
kuma “kada Shaiɗan ya ribace mu.” Abinda Bulus yake cewa 
shine, wannan ɗan'uwan da ya tuba yana fuskantar hatsarin 
karaya da damuwa. Idan haka ya faru, ikkilisiya ba ta ci nasara 
ba, amma an buɗe ƙofa ga Shaiɗan da kansa. Shaiɗan yana so 
ya ga wannan ɗan'uwan da aka ture, yana fama cikin baƙin ciki 
shi kaɗai, maimakon samun gafara da komowa cikin rayuwa da 
yaƙi na ruhaniya. 

Ba ni da lafiya, kuka lura da ni 

Yesu ya ce, idan mun taimaka mun kuma lura da waɗanda suke 
jin yunwa, da ƙishi, da rashin lafiya da waɗanda suke tsirara, da 
marasa gidaje, da waɗanda suke a kurkuku, to, muna lura da shi 
ke nan (Mat. 25:31–46). A wani gefen, ya hukunta waɗanda ba 
su nuna irin wannan ƙaunar. “Da nake jin yunwa ba ku ba ni 
abinci ba. Ina jin ƙishin ruwa, ba ku ba ni ruwa na sha ba. Na yi 
baƙunci, ba ku sauke ni ba. Na yi huntanci, ba ku tufasar da ni 
ba. Na yi rashin lafiya kuma ina kurkuku ba ku ziyarce ni ba.” 
Wane ne Yesu zai ce maku, “bani da lafiya kuka lura da ni,” ko 
“baku lura da ni ba?”127  

Aikin Ikkilisiya a kan Rigakafin Ƙanjamau (HIV) 
Tun tuni muna ta tattaunawa a kan 'yancin da ikkilisiya take da 
shi, da kuma kiran da take da shi don ta lura da masu HIV. 
Ikkilisiya, kuwa tana da aiki sosai a kan rigakafi, kuma ita ce ke 
da matsayin canja al'amarin ƙanjamau a Afirka ga baki ɗaya. Za 
mu iya ceto ko yashe da tsarar marayun da suke fuskantar mu a 

yau? Za mu bar miliyoyin 
mutane masu HIV su ga 
ƙaunar Allah da jinƙansa, ko 
za mu bar su su ga sanyin jiki 
na addinin ƙarya? A ƙasashen 
da ƙanjamau ke fara shiga ne 
yanzu, za mu iya tsai da 
annoban, ko za mu bi 
mummunan gurbin waɗansu 

ƙasashe na Afirka waɗanda ya ji 
musu? Duka amsoshin sun dangan ta a kan yadda 

                                              
127 Don samun taimako game da wannan sashe, samu littafin da aka rubuta a 
turanci mai suna; Choosing Hope, The Christian Response to HIV/AIDS. 
Curriculum for Theological Colleges, MAP, Kenya. Printed in Nigeria by Africa 
Christian Textbooks, TCNN, Bukuru. 

Ikkilisiya ta nuna goyon bayanta kafin lokaci ya ƙure. Za mu 
ɗauki mataki na kashe wutar da ke cin ɗakinmu, ko za mu bari 
sai wutar ta cinye gidan duka?  

Waɗansu ikklisiyoyi sun riga sun kafa ƙungiyoyi saboda a 
faɗakar da mutane game da ƙanjamau, musamman fastoci, 
shugabanannin ikklisiyoyi, ƙungiyar mata, matasa, da dai 
sauransu. Amma makarantun da ake horad da shugabanain 
ikkilisiya guda nawa ne suke koyar da abubuwa game da 
HIV/ƙanjamau? Kowace makarantarmu tana bukatar 'yan 
makaranta su sami ilimi game da ƙanjamau, su kuma san yadda 
za su jawo hankalin membobinsu ga abinda za su iya yi game 
da HIV/ƙanjamau da ke tsakaninsu. Wannan ya shafi al'amura 
kamar marayu, yara marassa galihu, ƙyama da wariya ga masu 
HIV, lura da su a gidaje, da shirin mutuwa. Wata takardar da 
take da kome da komen da za a koya ita ce wata takardar da aka 
shirya a Kenya a turanci, “Choosing Hope. The Christian 
Response to HIV/AIDS.”128  

Addu'ata ita ce, ba da daɗewa ba, yawan ƙungiyoyi na Krista a 
kan ƙanjamau za su ƙaru sosai a Afirka zuwa dubun dubbai. 
Kwanakin baya, na sami 'yancin sauraren matar shugaban ƙasar 
Uganda Mrs. Janet Museveni tana magana game da HIV a 
Uganda. A ƙasar Uganda, kowa da kowa ya sunkuya a kan 
wannan yaƙi da HIV babu masu tsayawa suna ƙallo, tun 1986. 
Bayan shekaru goma sha takwas yawan masu kamuwa da cutar 
ya ragu. Uganda ce kaɗai a Afirka inda yawan masu cutar ya 
ragu. Amma ita Madam Museveni ta faɗa mana cewa, a 
Uganda, ƙasa ce mai mutane miliyan ashirin da biyu kawai, 

                                              
128 Choosing Hope, The Christian Response to HIV/AIDS. Curriculum for 
Theological Colleges, MAP, Kenya. Printed in Nigeria by Africa Chrsitian 
Textbooks TCNN Bukuru. 

akwai ƙungiyoyi fiye da dubu biyu waɗanda suke aikin yaƙi da 
HIV. Saboda haɗin kai na waɗannan ƙungiyoyi 2000 shi ya sa 
ake samun cigaba bayan shekaru goma sha takwas. 

Ta ƙara faɗa mana cewa, saboda goyon bayan Ikkilisiya shi ya 
sa a ke samun ci gaba a Uganda. Ta ce yawancin mutanen 
Uganda suna sabunta irin rayuwarsu ta jima'i zuwa na kamun 
jiki kafin a yi aure, shi ya sa mutuwa ta ragu.129  

Idan Ikkilisiyar Yesu Kristi a ko'ina a Afirka za ta yi nata aikin, 
za mu iya juya irin mutuwar da mutanenmu suke yi. Addu'ata 
shi ne, ba sai an ɗauki shekaru goma sha takwas kafin a fara 
ganin canji ba. Mutane da yawa za su mutu babu Kristi a 
rayuwarsu, kuma yawanci za su sha wahala saboda mutuwarsu.  

Abin da ya Zama Dole Ikkilisiya ta Koyar Game 
da Jima'i 
Wani lokaci yakan zama kamar “rigakafin” da mutane suke so 
shi ne “kamin jiki kafin aure” da, “zaman gaskiya bayan an yi 
aure.” Jima'i kafin aure, da kuma a waje bayan an yi aure sune 
manyan dalilain yaɗuwar HIV. An tabbata cewa, da a ce babu 
rayuwar jima'i na barkatai da babu wannan annobar 
HIV/ƙanjamau. Idan Ikkilisiya za ta yi nata aikin, to, dole ne ta 
koya ainihin koyarwar da Littafi Mai Tsarki ke yi game da 
rayuwar jima'i, a cikin iyali, gida, da kuma a al'umma. Wata 
tsohuwar maganar hikima ta ce, “rigakafi ya fi magani.” 
Wannan maganar tana da muhimminci a yau fiye da dā. 

Bai isa Ikkilisiya ta yi ta koyarwa game da zina da fasikanci 
kawai ba, amma dole ne ta koyar da dabarun da ake bukata 
saboda a yi rayuwar da ta gamshi Allah. Ya kamata Ikkilisiya ta 

                                              
129 Maganar Madam Janet Museveni, a taron “Prescription for Hope Conference,” 
Washington DC, 2002. 

taimaki matasa su fuskanci irin damuwoyin da suke fitowa daga 
zaman duniyan nan.  

Aikina tare da ƙungiyar “Scripture Union, da Fellowship of 
Christian Students a shirinsu na “Life-Skill Programme” wato 
“gwanintar rayuwa” ya nuna mini cewa, bayyani game da HIV 
kaɗai ba zai kawo canjin hali na dindindin a cikin matasa ba. 
Suna bukata a koya musu yadda za su ga darajar kansu da 
darajar 'yan'uwansu, su sani cewa, suna nan dabam kuma su 
keɓaɓɓu ne. Suna nan a kamannin Allah, kuma Allah yana da 
babban shiri ga rayuwarsu.  

Waɗannan makamai ne za su taimake su su lura da irin rayuwar 
da suke yi musamman a kan jima'i. Akwai 'yan takardun da 
Scripture Union da Fellowship of Christian Students suke da su, 
kamar “Adventure Unlimited,” saboda waɗanda suke a Junior 
Secondary Schools, da wata kuma “Choose Freedom” na 'yan 
senior Secondary School da 'yan Unibasiti.  

Waɗannan takardun suna da taimako.130 Akwai waɗansu kuma 
kamar “True Love Waits” daga Malawi haɗe da matakan da za 
a bi a koyar da waɗannan abubuwa a makarantu. A Nijeriya ma 
akwai irin takardun nan da za su taimaka wa malamai masu 
koyar da CRK su san yadda za su koyar da ƙanjamau ko ba tare 
da isashshen ilimin kimiyya kaɗai ba, amma tare da tsoron 
Allah kuma. Yadda za su yi idan jarabar jima'i ta taso.131 
Waɗansu kalmomi na wata yarinya mai zama a ɗakunan 'yan 
makarantar unibasiti (jami'a) suna ta ƙara a kunne na kullum. Ta 
ce, “Na gaji da jin maganganu a kan ƙanjamau. Kuna ta faɗa 

                                              
130 Choose Freedom  and  Adventure Unlimited. Waɗannan takardun suna a yaren 
Faransa da Turanci a offishin Scripture Union. 
131 Faith Based AIDS Awareness Programme, IICS, University of Jos, Plateau 
State, Nigeria. 



296  Ƙanjamau fa Gaskiya Ne 

mana yadda mutane suke mutuwa kullum saboda ƙanjamau, da 
yadda ake samun shi, amma ba mai taimakon mu akan yadda 
za'a daina kamuwa da shi. Muna bukatar taimako yadda za mu 
sami ƙarfin cin nasara a kan jima'i ko da yake muna ganin 
yadda kowa yake yin jima'i bisa ga ganin damarsa. Idan ba ka yi 
ba za ka zama abin dariya. Ba ku gane wuyar abin da muke a 
ciki ba!” 

Tsara Ɗaya Su Koya Wa Juna 
Wata hanya mai ƙarfi wadda Ikkilisiya za ta yi amfani da ita 
don ta idar da shirin Allah ga rayuwar matasa ita ce, matasa, ko 
tsara ɗaya su koya wa juna. Irin wannan yana da amfani. 
Ikkilisiya za ta iya ba ƙungiyar matasa izinin da suke so don a 
ilimintar da su a fannin gwanintar rayuwa, sai a bar su su koya 
wa junansu. 

Wata kan maganar da muka yi ta ji a taron duniya duka a kan 
ƙanjamau da cuttutukan da ake samu ta wurin jima'i a shekara 
2003 (KASA) ita ce “babu kome don mu in ba tare da mu ba. 
Muna so mu zama ɗaya daga cikin maganin, ba damuwar ba.” 
Wato, matasa suna so su haɗa kai a neman magance wannan 
cutar.  

Matasanmu suna da baye-baye da yawa, kuma suna a shirye su 
yi amfani da su. Wasannin ƙwallo da makamantansu, hanyoyi 
ne masu kyau da za su taimake mu mu sami zarafin da za mu yi 
magana da su game da shirin Allah ga rayuwarsu. Ban da 
wannan kuma, akwai matasa da yawa da suke da baye baye na 
kwaikwayo, waƙoƙi, rubutu, da dai sauransu. Mu ƙarfafa su su 
yi amfani da waɗannan baye-baye don su idar da wannan saƙon 
ga tsararsu. Ku nemi hanyoyin da za ku haɗa waɗannan 
abubuwan a cikin shirye-shiryen Ikkilisiyar. Akwai haske a nan 
gaba don matasan Afirka idan har sun kasance da rai.  

Rayuwa Mai Tsabta A Fannin Jima'i Tana da 
Muhimmanci Ga Krista  
Krista, musamman shugabannin za su fara zama misalai game 
da yadda za a kauce wa ƙanjamau. Ainihin abin da za su yi shi 
ne, su kasance masu gaskiya, suna yin rayuwarsu yadda mutane 
za su so su rungumi irin rayuwarsu. Abin baƙin ciki shi ne, 
yawancin shugabannin ikklisiyoyinmu ba su yin rayuwar auren 
da ke nuna cewa suna jin daɗin aurensu kamar yadda Allah ya 
shirya. Ya kamata Ikkilisiya ce ta zama muryar Allah a lokacin 
da kowa yake maganar fasikanci da zina kamar abin wasa ne. 
Ya kamata Ikkilisiya ta yi shelar saƙon a fili cewa, Allah ya san 
abin da ya yi mana kyau, kuma shirinsa shi ne a kama jiki sai an 
yi aure, kuma bayan aure a kama jiki, sai dai a yi ta yin jima'i 
sosai a cikin zaman aure.  

Babu wuya duniya ta rinjaye mu a hanyoyinta. Yayinda muke 
kallon telebishon, muna kuma sauraren kalmomin waƙokin da 
ake da su, to, ba wuya mu yarda cewa, jima'i barkatai ba abin 
damuwa ba ne. Muna ganin yadda ake tallar abubuwa ta wurin 
abubuwan da suka shafi jima'i, sai mu yi dariya kawai. Har wata 
talla ta ce “matarka tana harka da…” sai ya ƙarasa da sunan 
wani injin na wanke kaya ko dahuwa! Wani kuma ya gargaɗi 
mata su yi ƙoƙari su “ajiye mazansu a gida” ta wurin yin amfani 
da wani irin man dafuwa.  

Maimakon bin irin tunanin duniya, an kira mu mu zama dabam 
da su! (Romawa 5:12) Idan za mu yi biyayya da umarnin Allah, 
dole ne mu zauna a shirye domin mu nuna bambancinmu da 
halayen duniya. Dole mu mai da kalmar Allah a wurin da akwai 
kalmar duniya.  



298  Ƙanjamau fa Gaskiya Ne 

Jikin Krista na Kristi ne kuma ya kamata ya kasance da tsarki 
domin jikunanmu wurin zaman Ruhu Mai Tsarki ne. (1 Kor. 
6:15; 19–20). Yesu ya fanshe mu da jininsa. Zunubin jima'i 
yana ƙazantar da tsarkin haikalin nan kuma laifi ne ga jikinmu. 
(1 Kor. 6:18). Aure ne kawai wurin da jima'i yake da tsabta da 
tsarki (Ibr. 13:4).  

Littafi Mai Tsarki ya bayyanna kome dalla-dalla game da irin 
kiran da Allah ya kira wasu na yin wata rayuwa ta musamman 
(rayuwar rashin aure). Yawancinmu sukan ƙare yawan 
kwanakinsu babu aure, wato, kafin su yi aure, ko bayan da 
ɗayanmu ya/ta rasu. Waɗanda ba su yi aure ba suna da 'yancin 
yin amfani da ƙarfinsu domin hidimar Ubangiji. Wanda bai yi 
aure ba ya kamata ya bar zumunci da wani wanda zai kai ga 
jima'i. (1 Kor. 6:9–7:8, Afi. 5:3) don kada yă kasance cikin 
hatsarin kamuwa da ƙanjamau.  

An ba da aure ne ga wanda ba zai iya kasancewa babu aure ba, 
kuma ya kasance da tsarki (1 Kor. 7:2, 9) kuma wata hanya ce 
ta nuna ƙaunar Allah, ta ba mu 'ya'ya, da kafa iyalai.  

Jima'i abin shagali! 

A cikin rayuwar shaida ta Ikkilisiya ga duniya game da HIV, 
dole ne mu faɗa dalla-dalla cewa Allah yana kiran mu mu ji 
daɗin jima'i, mu kuma yi shagalinsa domin kyauta ne ya ba mu.  

Bai yi kyau Krista su yi gāba da jami'i ba in dai ana yin shi 
cikin ka'ida. A cikin shirin Allah domin aure, jin daɗin jima'i 
abu ne ba wai an ce a ji daɗinsa kawai ba, amma ana ƙarfafa 
masu aure su yi. (1 Kor. 7:3–5). Ainihin shirin Allah shi ne 
namiji ɗaya ya aure mata ɗaya (Mat. 19:5; 1 Kor. 7:2). A cikin 
auren, kowa zai biya bukatar kowa duk lokacin da ta ɗauro. 
Babu kyau wani ya hana abokin ko abokiyar aure da gangan.  

Idan suna biya wa juna bukata, ba yadda waninsu zai fita ya je 
waje (1 Kor. 7:4–5) 

Idan ma za su hana juna sai dai suna 
azumi/addu'a (1Kor. 5:7). Masu zaman 
aure a cikin gaskiya ba su da 
hatsarin samun ƙanjamau, sai dai 
waninsu ya kawo shi kafin su yi 
aure.  

Littafi Mai Tsarki kuma yana 
koya mana cewa, aure fa! Har 
sai mutuwa (1 Kor. 7:10–12). 
Waɗanda suka raba aurensu 
za su iya samun jarabar yin 
jima'i wanda zai iya kaiwa ga samun HIV.132  

Sakin aure na karya dokar “namiji ɗaya, mace ɗaya,” cikin aure, 
kuma daidai yake da zina domin yana hallakar da zumuncin da 
Allah ya albarkata (Mat. 19:9).  

Rayuwa bisa tsarin Allah ita ce hanya mafi kyau domin kauce 
ma ƙanjamau, ɗaukaka Allah, da jin daɗin shirinsa domin 
rayuwar mu.  

Aikin Ikkilisiya Na Zama kamar Murya a kan 
Wannan 
Ikkilisiya, wato kai da ni, dole ne ta sa kai a cikin wannan aiki 
na sa a ji muryar mu, musamman a kan masu HIV da kuma a 
kan sauran abubuwan da suka ƙunshi HIV. Dole mu yi magana 
idan ana shirya abubuwan da suka shafi masu HIV/ƙanjamau. 
Wannan ya shafi karamin ƙauye har zuwa ƙasa, da duniya duka. 
                                              
132 Choosing Hope. The Christian Response to HIV/AIDS. MAP, Kenya. 

Talauci da basussuka na ƙasashen da ba su da arziki yana ɗaya 
daga abbuwan da suke kawo ja baya, kuma dole ne Krista su ja 
gaba a kan magana game da waɗannan abubuwa.  

Dole mu yi wannan aikin da zuciya ɗaya domin taimakon 
mutane, da girmama sunan Allah. Dole mu yi ta bi muna 
tabbatar da ana bin ƙa'ido din da suka shafi wannan sashen na 
ƙanjamau. Mu, Ikkilisiya, ana bukata mu zama gwanaye a cikin 
aikinmu, musamman a fannin rubuta ruhotanni da kuma rubuta 
irin aikin da muke yi. Amma abin baƙin ciki, sai ka ga 
ƙungiyoyin Ikkilisiya ba su rubuta aiki mai kyau da suke yi, shi 
ya sa ba ma samun taimako daga waɗanda suke a shirye su ba 
da kuɗin taimako daga ƙasar waje.  

Waɗansu Hanyoyin da Ikkilisiya za ta Ƙarfafa 
Membobinta su sa Hannu a Aikin Ƙanjamau.  

• Ranar Ƙanjamau na Dukan Duniya (ranar ɗaya ga watan 
goma sha biyu). Don me ba za a yi amfani da ranar nan don a 
yi koyarwa a kan ƙanjamau ba? Don me ba za a yi addu'oi 
saboda masu shan wahala, da kuma taron wayar da kai a 
kowane fanni na membobin ikkilisiya ba? Za a iya rarraba 
masu jajjaye “ribbon” su sa don su sami ƙarfin zuciya da za 
su tattauna a kan ƙanjamau da makwabtansu. Akwai abubuwa 
masu taimakon fahimta ta wurin gani, kamar vidiyo wanda za 
a iya yin amfani da su lokacin tarorruka. Za a iya shirya 
lokaci saboda tambayoyi da amsoshi. Za a iya samun mutanen 
da suke da cutar, (kuma masu tafiya cikin hanyar Ubanjiji), 
don su yi magana da waɗansu game da cutar. Wannan zai iya 
ƙarfafa su, ya kuma zama gargaɗi ga sauran mutane. 

• Ranar Valentine, wadda ake ce ma ranar ƙauna 14 Feb. Don 
me ba za a ɗauki zarafi a koya wa mutane irin ƙaunar da ya 
kamata a samu a cikin aure ba? Za a iya yin amfani da ranar a 
sa masu aure, su sabunta alkawarin da suka yi a ranar 
aurensu.  

• Don me ba za a yi amfani da sujadar Lahadi don a yi koyarwa 
a kan ƙanjamau ba?  

• Don me ba za a koyar da masu aikin yardar rai don su 
taimaka da lura da masu HIV/ƙanjamau a gidaje ba? Za su iya 
zama da taimako ga masu fama da HIV a cikin ikklilisiya da 
al'umma gaba ɗaya. 

• A yi amfani da talla masu nuna yadda ƙanjamau yake da abin 
da yake jawowa. A sa a ikklisiyoyi da bangon da za a iya 
gani.  

• Ka taimaki Ikkilisiya ta zama wadda za ta tsare 'yancin masu 
HIV, ka tabatta ba a nuna musu bambanci ba.  

• Bari Ikkilisiya ta ƙarfafa iyalai su ɗauki yara su zama 
iyayensu musamman waɗanda iyayen suka mutu saboda 
ƙanjamau.  

• Ka ƙarfafa sashen zumuntar mata su tattara hatsi saboda 
marayu da gwauraye. Wannan wata hanya ce wadda za su 
fara lura da masu ƙanjamau a al'ummarsu (dubi shafi na 
270)133  

Hakkin Ikkilisiya ne ta yi Addu'a  
Wannan littafin ya fara da kalmonin 2 Tar. 7:14, wani alkawari 
mai ƙarfafa mu mu yi addu'a, “in jama'ata, waɗanda ake kiransu 
da sunana za su yi tawali'u, su yi addu'a su nemi fuskata, su 
juyo su bar mugayen ayyukansu, sa'annan sai in ji su daga 
sama, in gafarta zunubansu, in kuma warkar da ƙasarsu.” Lallai, 
ɗaya daga abubuwa mafi muhimmanci ga masu bi shi ne su yi 
addu'a ga Allah don ya sa hannu a damuwar ƙanjamau. Dole mu 
yi addu'a saboda abin al'ajibi ya faru a ƙasarmu. Allah yana da 
iko ya canja zukata da abin da yake faruwa ta wurin ikonsa mafi 
ɗaukaka.  

                                              
133 Wata maganar da Paul B. D. Mershak ya yi a taron Fellowship of Christian 
Students, 2001. The Response of the Church to the HIV/AIDS Epidemic. 

• Yi addu'a don mutannen ƙasarmu su yi sauƙin kai a gaban 
Allah su nemi fuskarsa don wannan annoba ta tsaya.  

• Yi addu'a don Allah, ta wurin Ruhunsa Mai Tsarki, ya jawo 
mutane zuwa ga tuba daga rayuwar fasiƙancinsu.  

• Yi addu'a don gidajen aure su kafu da ƙarfi, yadda mata da 
maza za su yi rayuwar gaskiya.  

• Yi addu'a don waɗanda suke da cutar, su samu ƙarfin halin da 
za su jimre da cutar har su samu tuba daga zunubansu, su 
koma wurin Yesu Kristi cikin tuba da tabbataccen begen 
zuwa sama.  

• Yi addu'a don Allah ya kawo ta'aziya, ƙarfi, haƙuri, da 
jimrewa ga waɗanda suke fuskantar mutuwa. Yi addu'a don 
ya taimake su su yi nasara a kan tsoron da suke ji, kuma su 
samu salama a zuciyarsu.  

• Yi addu'a yadda Allah zai taimaki marayu da gwauraye, da 
kuma yadda za mu iya taimakon su.  

• Yi addu'a don ikkilisiyar Yesu Kristi wadda ita ce ƙafafunsa 
da hannayensa a duniyar nan, domin ta taimaki masu HIV 
yadda Yesu da kansa zai yi.  

• Yi addu'a don masu ilmin kimiyya su samu maganin 
ƙanjamau da rigakafin shi.  

• Yi addu'a yadda magungunan narkar da HIV za su yi sauƙi 
don kowa wanda yake da ciwon zai iya samu.  

• Yi addu'a don fastoci da ikkilisiya domin su samu hikimar 
koyar da mutane a kan wannan cutar, da kuma yadda za'a 
taimaka ma masu cutar.  

• Yi addu'a yadda kowa da kowa zai gane abin da yake faruwa, 
yadda gwamnati za su ƙara sa hannu a aikin yaƙin da HIV.  

• Yi addu'a ga waɗanda suke zama da HIV a asirce ba sa so 
wani ya sami, yadda za su samu abokanan da za su yarda da 
su, a ƙarshe, sai su samu tuba har su sami Allah da kwanciyar 
rai.  

• Yi addu'a domin waɗanda ke da kaɗaici, da waɗanda suke 
baƙin ciki saboda sun rasa wani ta wurin ƙanjamau. Bari su 
samu ta'aziya da ƙarfin zuciya cikin kwanakin da suke a 

gabansu, su fuskanci kwanakin nan da sa zuciya a cikin 
alherin Allah da jinƙansa.  

• Yi addu'a yadda kome muke yi Allah zai sami ɗaukaka, 
musamman sa'ad da marasa bi suke ganin yadda muke lura da 
marassa lafiya a cikin mu, ko a cikin wahala da mutuwa.  

Tamboyin Tattaunawa 
1. A ganinka, abin da fastoci da shugabanan ikkilisiya suke faɗi 

zai iya canja rayuwar mutane game da yadda suke ganin 
jima'i? Suna rage yaɗuwar ƙanjamau? Ko ba su da amfani? 
Ko kuma suna jawo ƙara yaɗuwar ƙanjamau?  

2. Yana da kyau Kirsta su yi aiki da waɗanda ba Krista ba a 
yaƙin da ake yi saboda ƙanjamau a garin ku? Mene Krista 
suke iya bayarwa wanda marassa bi ba su iya bayarwa? 
Matakan na marassa bi sun bambanta da na Krista?  



 

Kasuwanci da Allah 

Na zauna shiru ina ta duban yadda abubuwa suke a ɗakin da 
ya cika da mutane, abokanai suna gaisawa da juna, kowa dai 
yana magana da wani. A watan goma sha ɗaya ne, kuma da 
rana. Wata ƙungiya ce wadda masu HIV ke ƙarfafa juna. 
Amma wannan ba kamar kowane taron mutane masu 
ƙanjamau ba ne. Anan kowa yana da kwanciyar rai, babu 
karayar zuciya da damuwa. Ga dariya da shan hannu. 
Waɗansun su sun rame. Sai na kalli fuskokin waɗansu mata 
guda uku, da ganin fuskarsu sun riga sun lallace, har ma wata 
ta rasa ido ɗaya.  
Suna surutu suna gaisawa tsakaninsu suna ba da labarai suna 
cewa “Ina jin daɗi da ganin ka? Yaya iyali, yaya yara, yaya 
ciwon?” suna magana suna shan hannu da 'yan'uwan juna, 
suna farin ciki da sake saduwa a nan, kuma don a yi yaƙi da 

HIV. Waɗansu suna nan da ɗan dama. Babu wanda ya san 
abokin gaban da yake a boye a jikunansu, wato HIV.  
Yayinda na waiwaiya ina duban waɗanda suke a wurin taron 
nan, sai na ga mata sun fi maza yawa. Can daga baya sai na 
gane cewa mazan su sun mutu da ƙanjamau. Sau da yawa 
maza sukan yi sanyin jiki a kan neman taimako, amma sai na 
ga maza sun ɗan yi yawa yau. Yawancin waɗanda suka zo ba 
su tsufa sosai ba, waɗansu ma ba su yi aure ba, amma 
dukansu akwai abu ɗaya da yake haɗa su tare a wannan 
kulob: HIV ya riga ya zaunu a cikinsu duka.  
Amma mene ne asirin ƙarfinsu da farin cikinsu, tun da yake 
dukansu suna fuskantar, baƙin ciki, kunya, ciwo da mutuwa?  
Sai shugabansu ya yi tambaya ko wane ne a cikinsu ya taɓa 
yin kasuwanci. Yawancin matan sun ɗaga hannu. Sai ta ce 
“Idan kana kasuwanci kakan ba da wani abu don ka samu 
wani abu wanda ya fi wancan da ka bayar.” Sai dukansu suka 
gane abin da take nufi. Sai ta ci gaba da cewa, “Za mu yi 
waƙar taken mu kuma yau, wadda tana faɗa mana cewa za 
mu iya yin kasuwanci da Allah. Kuma sa'ad da muke yin 
wannan, Allah Ubanmu mai ƙauna zai ba mu abin da ya fi 
wannan.” 
Daga zuciyarsu ɗaya, suka fara waƙa da waɗannan kalmomin. 
“Ina musayar baƙin cikina, ina musayar kunyata, ina musayar 
su da farin cikin Ubangiji.” 
“Ina musayar ciwona, ina musayar zafin ciwona, ina musayar 
su da farin cikin Ubangiji.” Sai muryoyinsu suka yi ta ƙara ƙarfi 
har suna ihu lokacin da suke maimaita amshin waƙar, “I, ya 
Ubangiji, I ya Ubangiji, I, I, ya Ubangiji, Amin.”  
Yanyinda suke waƙa, suna ta miƙa hannayensu a sama suna 
bugun iska, suna nuna amincewarsu da kalmomin da suke 
faɗi.  

Sa'ad da na kalle su, sai idanuna suka cika da hawaye domin 
na sani cewa akwai abin al'ajibin da yake faruwa a nan. 
Waɗannan maza da mata sun san irin wahalar da wannan 
ƙanjamau yake kawo wa iyalansu. Sun san tsananin kunyar da 
suke ji saboda wannan ciwon da suke da shi. Sun san ainihin 
zafin ciwon da yake a jikunansu, har ma da zafin ƙiyayya daga 
waɗanda ke ƙaunatuttun su. Yanzu sun zo ne domin su haɗa 
kai tare cikin damuwa iri ɗaya: idan sun zo wurin Ubangiji 
Yesu, sun miƙa masa ciwonsu, da kunyarsu, da damuwarsu, 
sai ya kawo musu salama da farin ciki. Waɗannan abokai sun 
sani cewa Ubangiji shi ne ƙarfinsu. Sai ga wata mace kusa da 
ni tsaye tana cike da kunya a fuskarta. Sai ta tashi tana 
murmushi tana fada musu cewa “na daɗe ina bakin ciki 
saboda yadda maigidana ya kawo mini wannan ciwon 
ƙanjamau. Amma yanzu ba na baƙin ciki saboda Allah ya 
taimake ni na yafe wa maigidana. Yanzu na amince Yesu zai 
yafe mini zunubaina, “ sai dukansu suka yi farin ciki tare da ita.  
Wata kyakkyawar mace ta faɗi yadda ta roƙi wani fasto ya yi 
mata addu'a da kuma yadda Allah yake ta sabunta ƙarfinta 
kullum. Waɗansu sun tashi suka faffaɗi yadda Allah yake 
amsa addu'oinsu.  
Wani matashi ya faɗi yadda ya yi shiri ya yi aure, amma da 
aka gwada shi sai aka tarar yana da HIV, kuma yanzun yana 
so ya zama mai shelar wannan ga sauran matasa. Ya ce, “Ina 
so Allah ya yi amfani da abin da yake faruwa da ni ya zama 
abin gargaɗi ga waɗansu.” 
Wata mata kuma a wurin tana da ƙanƙananan yaranta guda 
biyu, kuma dukansu suna da HIV kuma ya fara nuna alama a 
fatar jikinsu. Uwar ta ce, maigidanta ya mutu da ƙanjamau 
shekaru biyar da suka wuce, ɗanta na fari wanda yake a 
makarantar sekandare shi ne kaɗai ba shi da ƙanjamau a 
gidan. Sai ta ce “Abubuwa babu sauƙi a gidanmu. Allah ne 
kaɗai yake taimako na. Sau da yawa nakan zauna ni kaɗai. 
Allah ne ke bani ƙarfi. Ina ƙoƙari in yi jinkan wani ɗan ɗaki wa 
yaro na saboda in mun tafi duka, zai sami wurin da zai zauna.”  

Daga baya sai na yi magana da wata gwauruwa. Ta auri mai 
gidanta shekaru biyar da suka wuce. Ya mutu shekaru biyun 
da suka wuce. Yaronsu ɗaya ya riga ya mutu da ƙanjamau. 
Dayan kuma, mai shekaru biyu yana bukata a sake gwada shi 
a gani. Sai na ji ta ce “Allah shi ne mai taimako na.” Sa'ad da 
muka ci gaba da ayyukan ranar, sai muka ci abincin rana tare, 
muka tattauna game da irin abincin da ya kamata mu ci, da 
magungunan da za mu sha, da irin wasan motsa jikin da za mu 
yi, sai muka yi wasan “Farautar dukiya,” muna neman 
ƙanƙananan abubuwan da muka ɓoɓɓoye a wurare. Sai wurin 
ya cika da dariya da ihu. Can kuma sai muka yi addu'oi tare 
game da bukatun juna. Sai muka shirya yadda za mu je wasan 
hutawa a wata mai zuwa. Kowa da kowa ya ji daɗin wannan 
shirin. Ȁarfafawar zaman tare na da muhiminci ga waɗannan 
mutane. Har wata ta yarda ta biya kuɗin mota na ranar taron 
mai zuwa na kulob ɗin.  
Yawancin mu mun iya kasuwanci sosai. Sa'ad da ƙanjamau 
yake kawo wahaloli fiye da kima, da mutuwa, kayan magabci, 
waɗannan abokanmu suna kasuwancinsu da Allah ne. Suna 
miƙa masa kome da kome, musamman wahalolin su, da 
azabarsu, da kunyarsu, da ciwonsu. Abin da suke samu shi ne 
farin ciki marar iyaka, da salama. Wannan ita ce musayar da ta 
fi ƙarfin ganewarmu, mai bada cikakken sa zuciya. Duk inda 
akwai Ubangiji akwai sa zuciya, kuma duk inda akwai sa 
zuciya, akwai rai.  





Ƙarshen Magana 
Ƙanjamau Gaskiya ce, Kuma yana nan a Ikkilisiyarmu. “Amma 
akwai sa zuciya—sa zuciyar da ake samu cikin kalmar Allah. Sa 
zuciya ga waɗanda ba su da cutar, kuma suna bin irin rayuwar 
da Allah yake so. Kuma akwai sa zuciya ga waɗanda suke da 
shi yayinda ikkilisiya take nuna musu tausayi, tana yi musu 
hidima a cikin sunan Yesu. Kamar yadda wata ƙungiya ta 
“African Christian Leaders” suka ce:  

Tuna fa! Mu mutane masu bangaskiya a cikin ikon Ruhu Mai 
Tsarki don ya kawo canje-canje masu kyau ga rayuwa. Wannan 
ba tushen rigakafin ne kaɗai ba, amma tushen da zai jawo mu ga 
lura, goyon baya, sa zuciya, da ƙauna ga mutane ne. A ƙarshe 
duka, abin da zai zuga mu zuwa lura, kariya, da dukan taimako 
ya samu tushe daga Kristi. Wato. Irin misalin da Ya bayar na 
sadaukar da Ransa.  

• Kauna marar iyaka da ya nuna ta wurin mutuwarsa.  
• Iko marar iyaka da ya nuna ta wurin rayuwarsa bayan 

mutuwa.  
• Sa zuciya yanzu da bayan mutuwa ga waɗanda suka amince 

da shi.134  

                                              
134 Wani taron “Pan African Christian AIDS Network,” Nairobi, 2003. 

Za mu kawo ƙarshen littafin nan da wata maganar amincewar 
da aka yi a ƙasar Kampala wadda ake ce da ita a turanci 
“Kampala Declaration of 1994.” Sun amince cewa:  

“Ikkilisiya ita ce ainihin hanyar da Allah yake amfani da ita a 
aikin shela da kuma hanyar lura da rayuwar mutane. Ƙanjamau 
ya zama akasin rai. Mun amince cewa Allah yana kiranmu a 
wannan lokaci don mu yi shelar sa zuciya da rai na har abada. 
Mu nuna yadda za a ga rai da sa zuciya ko da ma mene ne yake 
faruwa da jikunan masu ƙanjamau, musamman waɗanda muke 
ƙauna.  

Muna roƙon mutanen Allah su ci gaba da wannan shela da sa 
zuciya ko'ina suka tafi, don a gane a kuma yaɗa gaskiya a bisa 
ga yadda za a samu canje-canjen da za su kawo cin nasara a kan 
kome, musamman a kan abubuwan da suka shafi al'adunmu da 
iyalanmu.  

Mu ne masu gadin da suke tsaye a tsakani, wato mun zama 
masu riƙon amana na sa zuciya wanda Allah ya bayar a cikin 
Kristi. Zafin ƙanjamau da kuma yashewar da a kan yi musu, ya 
kamata ya jawo mu ga nuna musu cikakkiyar kwanciyar rai 
wadda ake samu a cikinsa kaɗai. A wannan lokacin rashin 
ƙarfinmu bari ikon mulkin ƙaunar Kristi ya kawo warkarwa ga 
al'ummai.135 Amin.  

 

                                              
135 Taron “AIDS in Africa, the Church’s Opportunity,” MAP International, 1996.  



Abinda Masu Bi Suka Gaskanta 
Mai yiwuwa koda yake kana karanta wannan littafin domin 
samun ganewa game da HIV/ƙanjamau, baka tabbatar da ko 
menene masu bin Isa Almasihu suka gaskanta ba. Kila kuma ka 
fito daga gidan da suka daɗe suna bin addinin kirista har ka saba 
sosai da ra'ayoyin wannan addinin. Ko da menene matsayinka, 
muna fata zaka ɗauki lokaci ka karanta wannan taƙaitaccen 
bayyanin game da abinda masu bi suka bada gaskiya akai. 
Samun fahimta game da HIV/ƙanjamau yana da muhimmanci, 
amma fiye da wannan shine sanin Allah da yadda za'a yi 
rayuwa ƙalƙashin iko da ƙaunarsa.  

Ga taƙaitaccen bayyani game da abinda masu bi suka gaskanta. 
An bayyana waɗannan abubuwan a cikin Littafi Mai Tsarki. 
Littafi Mai Tsarki ya ƙunshi rubuce rubucen da annabawa da 
yawa suka yi, tare kuma da wasu mutanen Allah. Sun kuma yi 
rubuce rubucen nan cikin ƙarni masu yawa. Allah ya bi da 
marubutan ta wurin basu kalmonin da yake so ya bayyana ma 
mutane a ko'ina. Gabaɗayanshi, Littafi Mai Tsarki ya ƙunshi 
labarin yadda Allah ke ƙaunar mutane da yadda yake cetonsu 
daga miyagun ikoki da mutuwa. Ga labarin nan.  

Allah ɗaya ne. Shine mai iko duka, mai jinƙai, masanin abu 
duka, yana kuma da adalci cikin dukan abinda yake yi. Shine 
mahaliccin kome. Shi ya halitta duniya, rana, wata, taurari, rai, 

shuke shuke, dabbobi, haske, da mutane. Allah mai nagarta ne, 
mai gaskiya, marar aibu ko kaɗan. Saboda haka, lokacin da ya 
yi duniya da dukan abinda ke cikinta, ya dubeta, ya ga tana da 
kyau sosai. Ya ji daɗin duniyar da ke cike da kyau da salama. 

Allah ya halicci mala'iku domin su yi mashi yabo, su bauta 
mashi, su kuma aikata nufinshi. Wani mala'ika mai iko, wato 
Shaiɗan, ya yi ma Allah tawaye, ya maida kainshi magabcin 
Allah. Allah ya jefas da Shaiɗan daga sama, tare da sauran 
mala'ikun da suka haɗa kai da Shaiɗan cikin gāba da Allah.  

Allah ya yi mutane dabam da dabbobi. Ya hura ruhunshi cikin  
su. Wannan ya sa suna da  kamanninshi ta  wani ɓangare. Ya yi 
namiji da ta mace cikin kamanninshi. Wato, ya ba su ɗaukaka 
daga cikin tashi, tare da kyau, da kuma daraja. Ya yi su yadda 
zasu iya yin tunani, ƙauna, magana, jin daɗin kyawawan 
abubuwa, bada labari, yin abubuwa masu kyau, da kuma 
haihuwar yara. Ya sa su yi mulki a cikin sunanshi a kain 
duniyar da ya halitta. Allah ya halicci mutane saboda ƙauna. Ya 
kuma yi murna da farinciki mai yawa domin ƙaunar da suke da 
ita domin juna da kuma dominshi. Hakanan kuma namiji da 
mace na farko, masu suna Adamu da Hauwa'u suka kasance da 
murna da farinciki domin suna jin daɗin kasancewa tare da 
Allah, da kuma ƙaunar da yake yi masu.  

Wata rana sai shaiɗan, ya je wurin Hauwa'u cikin sifar maciji, 
ya jarabce ta ta yi ma Allah rashin biyayya. Ta saurari Shaiɗan, 
ta yi ma Allah rashin biyayya, Adamu ma haka. Abinda suka 
aikata ya jawo mugunta da hallaka cikin duniya. Yi ma Allah 
tawaye, da aikata abinda ba daidai ba, shine muke kira 
“zunubi”. Dukan mutane tun daga Adamu da Hauwa'u, sun yi 
ma Allah zunubi. Allah mai nagarta ne kuma bashi da aibu ko 
kaɗan.  Saboda haka ba zai iya amincewa ko ya ƙyale zunubi 
ba. Yana yin horo game da kowane aikin mugunta. 

Kyakkyawar duniyar da Allah ya halitta ta fara shiga wahala. 
Mutuwa, gāba, wahala, tsoro, da ciwo sun shigo duniya. Shi 
yasa yanzu muke da wahala da ciwoce ciwoce kamar su HIV/ 
ƙanjamau da sauransu. Mutane sun yi nisa da Allah. Maimakon 
bauta ma Allah na gaskiya, sai suka ƙera nasu allolin da suka 
bauta mawa. Mutane na ƙara juya ma Allah baya suna ƙara 
mancewa da ko wanene shi. Allah ya aiko manzanni da ake ce 
ma annabawa domin su gaya ma mutane cewa yana ƙaunarsu, 
yana kuma so su juyo gareshi. Amma mutane suka ƙi ji. Sun 
ƙara yin nisa da Allah, suna ta aikata miyagun abubuwa iri iri. 
Ya zama kamar babu bege. Ya zama kamar mutane ba zasu taɓa 
juyowa ga Allah ba, kuma zasu ɓace har abada. (Zaka iya 
karanta wannan a sashen “Tsohon Alkawari” na Littafi Mai 
Tsarki).  

Duk da haka Allah yana ƙaunar mutane kuma yana da shiri 
domin cetonsu daga miyagun hanyoyinsu, da kuma daga ikon 
Shaiɗan. Ya yi abun banmamaki. Ya zo cikin duniyar nan da 
kainshi ta wurin zama mutum. Wannan mutumin, wanda kuma 
shi kaɗai ne Allah, yana da suna Yesu. Ya zauna cikin duniya 
kusan shekaru dubu biyu da suka wuce. Ya koya ma mutane su 
juyo daga zunubainsu su dawo wurin Allah. Ya ce, ya zo domin 
ya kuɓutar da mutane daga kowace irin mugunta da bauta. Ya yi 
ayukan al'ajibi da yawa kamar warkar da marassa lafiya, buɗe 
idanun makafi, har ma da tada waɗansu daga matattu. Yafitar da 
manyan miyagun ruhohi daga mutane ta wurin yin magana 
kawai. Waɗannan al'ajibain sun nuna girman ikon Allah da 
kuma yadda ya sha ƙarfin mugunta. Wannan ya nuna mana 
cewa a yau Allah ya fi ƙarfin kowace irin mugunta da cuta, har 
ma da HIV/ƙanjamau.  

Yesu ya koya ma mutane yadda zasu yi rayuwa irin yadda Allah 
yake so suyi. Yace, ya kamata su nuna ma juna ƙauna da 

aminci. Yace, suyi rayuwa mai tsabta, mai gaskiya, da nagarta. 
Yace, kada su dogara ga kuɗi ko mulki. Yace, mutanen da suka 
dogara, suka kuma bada gaskiya gareshi zasu sami gafarar 
zunubansu kuma zasu rayu har abada. Yace, ya zo ne ya 
bayarda rainshi domin ya cece mu daga zunubainmu, ya maida 
mu 'ya'yan Allah, idan dai mun gaskanta da shi, mun kuma bi 
shi. Zaka iya karatu game da rayuwa da koyarwar Yesu cikin 
Sabon Alkawari (Linjila) na Littafi Mai Tsarki.  

Mutane da yawa, musamman shugabannin addini da masu 
mulki basu ji daɗin jawabin Yesu ba. Sun kashe shi ta wurin 
buga mashi ƙusa da rataye shi bisa gicciyen katako. Yaya za'a 
kashe shi, bayan shi mai nagarta ne, mai tsarki, mai iko? Amsar 
itace, da yardarshi ya bayar da rainshi domin ya ɗauki hukuncin 
zunubain mu. Allah yana ƙaunar mu ƙwarai da gaske. Shi yasa 
ya yarda ya sha wahalar wannan irin mutuwar a madadinmu 
domin ya kuɓutar da mu daga zunubi da mutuwa.  

Akwai ma wani labari mai daɗi. Yesu ya riga ya faɗi ma 
mabiyanshi cewa za'a kashe shi, amma zai tashi daga matattu. 
Kodayake, a lokacin basu gane abinda yake nufi ba. Amma, 
kamar yadda ya gaya masu, ya tashi da rai kwana uku bayan 
mutuwarshi. Cikin makonni da dama, ya je wurin mabiyanshi a 
lokuta dabam dabam. Ya bayyana masu yadda ya mutu domin 
ya kuɓutar da mu daga zunubi, ya bamu rai marar ƙarewa. 
Mutane da yawa sun ganshi da rai. Bayan haka yace zai koma 
sama inda ya fito. Ya hura Ruhunshi a kain zaɓaɓɓun 
mabiyanshi, ya umurce su su tafi su faɗi ma dukan mutane 
wannan labarin mai daɗi. Su kuma ce ma dukan mutane, su ji, 
su yi biyayya da abinda Yesu ya ce. Mabiyanshi na kallo, ya 
tashi sama cikin gizagizai har ya ɓace masu da gani. Yesu ya yi 
alkawali zai sake dawowa duniya. A wannan lokacin ne dukan 
duniya zata sani cewa shine Sarkin Sarakuna, Ubangijin 
iyayengiji.  

To, ga labarin nan mai daɗi na Yesu:  

• Allah yana ƙaunar mu ƙwaraid a gaske, ko da waɗanne 
irin mutane ne mu. Yana ƙaunar mu ko da mu maza ne, 
ko mata, ko yara. Yana ƙaunar mu ko mu matasa ne ko 
tsofoffi, Turawa, ko 'yan Afirika, ko 'yan Asiya da 
ko'ina. Yana ƙaunarmu ko mu manoma ne, sojoji, 'yan 
kasuwa, ko shugaban ƙasa. Yana ƙaunarmu ko da yake 
dukan mu muna da zunubai, ƙazanta, da kasawa dabam 
dabam.  

• Allah mai tsarki da adalci ne. Yana hukunta zunubi. 
Amma saboda ƙaunar da yake da ita, shi da kainshi ya 
ɗauki hukuncin zunubain mu ta wurin mutuwar Yesu.  

• Yesu ya nuna matuƙar iko. Ya nuna shine sarkin duniya, 
halitta, da kowane irin ruhu. Al'ajibain da ya yi da tashin 
da ya yi daga matattu sun nuna cewa ya ci nasara da 
ciwo, ƙiyayya, mutuwa, zunubi, da Shaiɗan da kainshi.  

• Bamu bukata mu yi rayuwa, mu kuma mutu ba tare da 
dangantaka da Allah ba. Bamu bukatar rayuwa cikin 
tsoron miyagu, mayu, ciwo, da mutuwa. Zamu iya samun 
ceto daga waɗannan duka. Abinda muke bukatar yi 
kawai shine juyawa daga zunubain mu mu maida Allah 
ya zama mai mulkin mu, kuma mu amince da shi domin 
ya cece mu ta wurin abinda ya yi domin mu cikin 
mutuwa da tashin Yesu.  

• Idan mun juya daga zunubain mu, mun amince Allah zai 
yi mana gafara ta wurin Yesu, zai tsarkake mu gaba ɗaya 
daga zunubain mu. Zai kāre mu da ikonsa mai girma. A 
gaskiya, zai sāke mu gaba ɗaya. Ya maida mu 'ya'yanshi, 
mu zama cikin iyalinshi.  

• Sa'annan kuma Allah ya raba mu da la'anar mutuwa, ya 
bamu rai marar ƙarewa. Ya bamu tabbacin cewa, ko da 
gangar jikinmu ta mutu, muna da rai marar ƙarewa da 
kuma farinciki. Ko mutuwa ba zata iya rabamu da Allah 
ba. “Yesu ya ce mata, 'ai, ni ne tashin matattu, ni ne 
kuma rai. Wanda ya gaskata da ni, ko ya mutu zai rayu. 
Wanda kuwa yake raye, yake kuma gaskatawa da ni, ba 
zai mutu ba har abada. Kin gaskata wannan?” Ya yi 
mana alkawarin cewa, kamar yadda ya tashi daga 
matattu, haka muma zamu tashi.  

• Allah ya yi mana dukan wannan a kyauta. Ba domin 
wani aikin da muka yi bane, domin aikin nagarta ta 
wurin ƙoƙarinmu ba zai taɓa isa ba. Wannan kyautar da 
nagartar Allah sune masu bi ke kira “alheri”. 

Zaka iya karanta ƙarin bayyani game da Yesu da Jawabinshi a 
cikin Littafi Mai Tsarki. Kashi (Litattafai) huɗu na farko cikin 
Sabon Alkawari (Linjila) sune, Bishara daga Matiyu, Markus, 
Luka, Yahaya. Kowanne ya ƙunshi labarin rayuwa, koyarwa, 
mutuwa, da tashin Yesu. Yesu ya ce mutanen da suka nemi 
Allah da gaskiya zasu same shi. Yace maganar da ya yi, 
maganar rai ce. Ko kai mai bin Yesu ne ko a'a, muna kira 
gareka ka kasa kunne ga dukan abinda Yesu yace. Ka kuma roƙi 
Allah ya yi ta ƙara nuna maka gaskiya lokacin da kake saurare 
da biyayya da maganarshi mai rai.  

